Галина Савина
Дано мед луоз Бородино

Ижысь Некрасов нимо библиотекаын ужа 1812-тӥ арын От​ечественной войналы но Бородино дорын ожмаськонлы сӥзем «Кырӟасьёс вуттозы нылпиосмылы асьмелэсь подвигмес, данмес, вормонмес» нимо адӟытон. Та выставкаез радъяз Национальной библиотека.
Адӟытонлэн нырысетӥ люкетэз шарая Наполеонлэсь янгышъёссэ. Со сярысь гожъязы тодмо учёнойёс-историкъёс В. Сироткин, О. Орлик, Н. Троицкий. Б. Наполеонлэн улон сюресэз, вормонъёсыз но ӵемтонъёсыз сярысь вералозы Г. Благовещенскийлэн, А. Манфредлэн, Ж. Тюларлэн но Е. Тарлелэн книгаоссы.

Ижысь шаерчиез Пётр Кужековез уката тунсыкъятэ француз импера​торлэн улон-вылонэз.

– 1812-тӥ арын Наполеон 600 сюрс армиен Россие мерскиз но ӝоген валаз аслэсьтыз бадӟым янгышсэ. Солэн быдэс дуннеен кивалтэмез потэ вал, нош асьме странамы талы люкетӥз. Тушмонлы пумит султӥз быдэс калык. Наполеон ас дыраз шуиз вал, Россиын, пе, ӧвӧл умой генералъёс, Багратион сяна. Татын но со янгышаз. Адӟытонлэн кыкетӥ люкетэз ик сӥземын 1812-тӥ арысь геройёслы – П. Багратионлы, М. Баркалай-де-Толлилы, Н. Раевскийлы, Д. Давыдовлы, М. Платовлы но мукетъёслы, – шуэ Пётр Кужеков.

Выставкаез йылпумъя «Дано мед луоз Бородино» люкет. Татын, Отечественной войнаын вормонэз данъясь чеберлыко литератураез сяна, адӟыны луэ та вакытлы сӥзем суредъёсты, кылзыны Бородино ожмаськонэн герӟаськем крезьгуръёсты.

Некрасов нимо библиотекаысь адӟытонэн тодматскыны вуиз Ижысь ик На​говицын нимо лыдӟиськон юртлэн кивалтӥсез Оксана Нуртдинова. Солэн верамезъя, берло дыре библиотекаязы лыдӟисьёслэн лыдзы йылӥз, нылпиос но мӧйыос сяна, егитъёс тунсыкъяськыны кутскизы.
